Føroya Náttúra
Lívfrøðiligt margfeldi
Røða hjá Jenny Lydersen við framløguni av bókini
Eg fari vegna landsstýrismannin í Mentamálum hjartalig at takka øllum tykkum, ið hava skrivað og lagt hesa bókaútgávu  til rættis og ynskja høvundum, ritstjórn, teknarum, ráðgevum, samskipara og Føroya Skúlabókagrunni hjartaliga til lukku við bókini. Landsstýrismaðurin er staddur uttanlands í arbeiðsørindum og fær tí ikki verið her í dag og tikið ímóti bókini. Eg fari tí eftir førimuni at siga nøkur orð um hesa útgávu.
Arbeiðið at greina lívfrøðiliga margfeldi í Føroyum er sett í verk sambært § 6 í millumtjóðasáttmálanum, Agenda 21, sum løgtingið í 1993 samtykti at taka undir við.

Endamálið er at gera tjóðarætlanir og skráir fyri at varðveita lívfrøðiliga margfeldið og at tryggja eina burðardygga gagnnýtslu av lívfrøðiliga tilfeinginum.

Náttúran er í stóran mun grundarlagið undir tilveru okkara. Føroyska vinnulívið hevur verið ógvuliga viðbrekið, tí vit hava í høvuðsheitum bara fiskivinnuna at líta á. Svíkur ein liður í hesi ketu, antin tað er æti, stovnsrøkt, umhvørvisbroytingar ella framleiðsla, so kann tað fáa álvarsligar fylgjur, sum vit upplivu tað í nítiárunum.
Á sama hátt er við landbúnaðinum og fuglaveiðuni. Náttúran má røkjast við kønari hond fyri at geva ávøkstur, bæði livandi verurnar og tað ólívrunna umhvørvið,  har tær halda til. Soleiðis er við øllum tilfeingi, antin tað so er á sjógvi ella landi. 
Ovurveiða, ovurnýtsla sum ov nógvur áseyður ella ov nógv aling og broytingar í umhvørvinum, hava stóra ávirkan á lívið í náttúruni. Tað má tí vera aðalmálið at verja um tilfeingið og røkja náttúruna, so hon verður gagnnýtt á skynsaman hátt og ikki týnd av mannaávum, soleiðis  at komandi ættarlið ikki hava verri umstøður at nýta náttúruna og náttúrutilfeingið. 

Tað er ein frøi at lesa hesa bók, sum gevur eina góða mynd av lívfrøðiligu støðuni í føroysku náttúruni bæði viðvíkjandi plantum og dýrum. Bókin lýsir føroysku  náttúruna frá fjalli til strandar, havið og vistskipanir bæði á sjógvi og landi. Eisini vísir hon á tey vandamál, ið stinga seg upp, um náttúran og tilfeingið ikki verða nýtt við skynsemi. Hvørja ávirkan bygging, lendisgerð, aling, vatnorka, ov nógv bit o. a. hava á lívið í náttúruni.
Bókin vendir sær til ein breiðan lesaraskara, og tað er at fegnast um, at tilfarið verður givið út sum bók og ikki sum eitt vísindaligt rit. Bókin er væl skipað við uppseting, tekningum og myndum. Høvundarnir, ritstjórn, málsligur ráðgevi, teknarar og samskipari hava saman  við Føroya Skúlabókagrunni megnað at skipað vísundaliga tekstin soleiðis, at tað er forvitnisligt at fara í holt við at lesa bókina.

Umframt at bókin er gott grundarlag hjá Føroya Landsstýri at gera tjóðarætlanir um at varðveita lívfrøðiliga margfeldið í Føroyum, so er bókin eisini hent upplýsing hjá fólk sum heild.  Hon er góð handbók hjá lærarum og kann nýtast í lívfrøðiundirvísingini í miðnámsskúlunum og hægru skúlunum og eisini í elstu flokkum í fólkaskúlans. 
Eg fari í hesum sambandi m.a. at vísa á part 5 strendur og bjørg, sum er viðkomandi hjá næmingum fólkaskúlans við nógvum góðum náttúrumyndum og tekningum. 
Tað er týdningarmikið at børn frá ungum aldri av uppliva náttúruna og læra at kenna umhvørvið og tað lív, ið er rundan um okkum, at tey læra at fara væl um og ansa tey virðir, vit eiga í okkara náttúru.
Náttúran hevur eisini reint menniskjansliga nógv virði fyri okkum føroyingar. Hon lívgar sinni og gevur íblástur bæði til gerandisdagin og mentanarligt arbeiði. Vit síggja náttúruna aftur í m. a. listaverkum, skaldskapi og tónleiki. Hon er ein gripur, vit eiga verja og fáa meira vitan um, so vit kunnu seta røttu atgerðir í verk til tess at forða fyri, at dýra og plantulív misferst av ósketni. 
Eg fari at enda við tveimum ørindum úr yrking eftir Andreas Andreasen.
”Gevst við at avoyða ravn og  hvørt nev so reytt!

  Lat lundan flúgva, lat haruna renna!

  Lat lítlu ánna, sum fossar á svartan klett,

  Fossa alsamt millum urðar og grønan blett!

  Kalla tær Einglaongin ella Himnateigar, um tú vilt.

  Fjøllini føgru og líðir og røkur,

  Baldursbrá og blákollu og summardá og annað gilt

  Lat tey øll liva, tey eru so vøkur.” 
©Føroya Skúlabókagrunnur, 2006

Føroya Náttúra. Røða hjá Jenny Lydersen við framløguni av bókini

www.fsg.fo

